
HEADLINES (MORNING)

1. Mizoram Governor General Vijay Kumar Singh (Retd.) chuan Mizo mipuite
chu Krismas chibai a buk a, kum thar lo thleng tur chu hlim taka hmuak thleng
turin duhsakna a hlan bawk.

2. Chief Minister Pu Lalduhoma chuan Mizoram leh khawvel hmun hrang
hranga cheng Zo fate Krismas chibai bukin, Kohhran hrang hrangte hlim taka
Krismas hmang turin duhsakna a hlan.

3. Lok Sabha-a eptu pawl hruaitu, Rahul Gandhi-a’n Prime Minister Narendra
Modi-a kaihhruaina hnuaia ‘Make in India’ programme hlawhtlinna a hriatpui
avangin lawmthu a sawi.

4. Union Minister for the Development of North Eastern Region, Jyotiraditya
Scindia chuan nimin khan New Delhi-ah Agriculture leh Horticulture
chungchanga High-Level Meeting a hmanpui.

B>
GOVERNOR CHRISTMAS MESSAGE

Mizoram Governor General Vijay Kumar Singh (Retd.) chuan Mizo mipuite
chu Krismas chibai a buk a, kum thar lo thleng tur chu hlim taka hmuak thleng turin
duhsakna a hlan bawk.

Larsap General Vijay Kumar Singh (Retd.) chuan Krismas chu remna leh
muanna hun a nih thu sawiin Isua Krista lo pianna chuan lei chungah remthu a thlen
thu sawiin, mitin te chu thinlung inhawng taka awm turin a chah a, hunpui lo thleng
chu tanpui ngaite leh mi chak lo zawkte puihna hun tha a nih thu a sawi bawk.

Social Media kaltlanga thuchhah a sawiah General Vijay Kumar Singh (Retd.)
chuan Mizo thalaite chu rilru chak, fing leh fel tak tak an nih thu sawiin, an thiamna
leh finna te chu Mizoram tan mai ni loin, India ram tana hmang turin a chah bawk a
ni.

CM CHRISTMAS MESSAGE

Chief Minister Pu Lalduhoma chuan Mizoram leh khawvel hmun hrang
hranga cheng Zo fate Krismas chibai bukin, Kohhran hrang hrangte hlim taka
Krismas hmang turin duhsakna a hlan.

Chief Minister chuan Mizoram mipuite hnena Krismas thuchah a sawina-ah
khawtlang tibuai thei thil tih lakah mitin inthiarfihlim tur leh tawhsual an tawh loh
nan fimkhur turin mipui a chah a. Halpuah leh halmawi thupek zawm a hal lo turin
mipui a ngen a ni. Pu Lalduhoma chuan Mizoram khawpui te pawh tawt hle mahse a
reh raih thin a, hei hi India ram pumah a larpui mek a, halpuah leh halmawi lamah
pawh a reh raih theih chuan Mizoram chu a hmingtha lehzual dawn a, hriselna atan a
that bawk si avangin dan leh thupek zawm tlang turin mipute a chah a ni.

Chief Minister chuan mahni veng leh khuate chei a, sum leh pai tam tak senga
khawtlang timawitu-te chungah lawmthu a sawi bawk a. Krismas pual a kohhran,
pawl leh mimal tam takin thilpek hlu tak tak an sem chhuah chuan Krismas a
tiropuiin, Isua Krista a chawimawi a ni, a ti. He tih rual hian khawhar taka he hun
hmachhawn mek tam tak awm mek te chu an tawrhna leh an lunglennate a
hriatthiampuiin, an tan a tawngtai tih a sawi bawk a ni. Pu Lalduhoma chuan mipuiin
thlamuang taka Krismas an lawm theih nana venhimna thawktute-megistrate, police,
excise & narcotics, fire & emergency leh sorkara thawktute leh tlawmngai pawlte
chungah lawmthu a sawi bawk a ni.

>
CHRISTMAS EVE

Mizoram hmun hrang hrangah nizan khan boruak nuam leh ralmuang tak
hnuaiah Krismas Urlawk hman a ni.

Kohhran hrang hrang ten Pathian Biak Inkhawm an nei a, Pathian faka zai leh
thuchah ngaihthlak a ni a, kohhran zaipawl, naupang, tleirawl, pavalai leh kohhran
hmeichhe zaipawl te ngaihthlak tur a awm bawk.

Vawiin nileng hian Krismas hman chhunzawm a ni ang a, kohhran thenkhat
chuan ruai an theh nghal ang. Kohhran tam zawk erawhin vawiin hi serhin naktukah
Krismas lawmna ruai an theh thung dawn a ni.

<3<
AIR NEWS ON SOCIAL MEDIA
Chanchinthar hi Akashvani Aizawl atanga puan a ni a. AIR News Aizawl
Youtube Channel, All India Radio News Aizawl Facebook page leh

newsonair.gov.in ah te chanchinthar hi ngaihthlak leh chhiar theih a dah a ni.

Vawiin chawhnu dar 2 leh a chanve-ah Chanchinthar puan leh a ni ang.

RED KETTLE SERVICE

Salvation Army ten kumin Red Kettle service atanga an sum hmuhchhuah
cheng nuai 13 chuang chu mi harsate hnenah vawiin khan an sem chhuak.

Salvation Army te’n Krismas vuakveta mi harsate puala vehbur an dawh thin,
Red Kettle service kumin atana an kalpui-ah hian December ni 5 atang khan
Mizoram hmun hrang hrangah Corps Band te’n rimawi tumin khawlai-ah bawm an
dawh thin a, hemi chhung hian an vehbur dawh atangin cheng nuai 13, sang 2 leh
371 an hmu chhuak a ni. An pawisa hmuhchhuah zawng zawng hi vawiin khan a bo
a bang awm lovin mi harsate hnenah an sem chhuak vek a. Cancer Hospital hnenah
cheng 84,576 pein, Aizawl Civil Hospital leh ZMC&H ah cheng nuai 1 ve ve an pe
bawk a. A la bang cheng nuai 10, sang 9 leh 795 chu veng hrang hrangah khawtlang
hruaitu Local Council leh YMA te rawn chungin an sem chhuak vek bawk a ni.

Puan tawh thin angin Salvation Army te hian khawvel pumah kum 130
chuang kal ta atang khan mi harsate tanpui na’n Red Kettle service hi an kalpui tawh
a, Mizoramah pawh kum 10 chuang kalpui ve tawhin, Salvation Army rawngbawlna
pawimawh leh hriat hlawh ber pawl a ni mek a ni.

>3
GANDHI

Union Minister of Information and Broadcasting Minister Ashwini Vaishnaw
chuan nimin khan Lok Sabha-a eptu pawl hruaitu, Rahul Gandhi-a’n Prime Minister
Narendra Modi-a kaihhruaina hnuaia ‘Make in India’ programme hlawhtlinna a
hriatpui avangin lawmthu a sawi. Social media post-a Rahul Gandhi-a thuchhuah
chu Ashwini Vaishnaw chuan thehdarh chhawngin, sorkarin Prime Minister thiltum
a tthhlawhtlin avangin India chu thilsiam thawn chhuak thei economy a ni chho mek
ani,ati.

Gandhi chuan India rama mipuiten hna an hmuh kawnga thawk chak ber niin
a sawi a, thla riat atanga thla kaw chhungin staff sangthum chuang lak an nih thu a
sawi a. Heng staff lak te hi a tam zawk hmeichhia an nih thu a sawi bawk a,
hmeichhe dinhmun chawi kan nan a thawh hlawk zia a tarlang a ni. Hna siam leh lak
kawnga hnathawh ropui tak niin a sawi a ni. Rahul Gandhi chuan Karnataka ah
hetiang zat mipui tan rang taka hna an hmuh theihna a awm chu a fak hle bawk.

>3
DEVELOPMENT OF NE REGION

Union Minister for the Development of North Eastern Region, Jyotiraditya
Scindia chuan nimin khan New Delhi-ah Agriculture leh Horticulture chungchanga
High-Level Meeting a hmanpui. Meeting hi Sikkim Chief Minister, Prem Singh
Tamang-a koh a ni a.

Meeting-ah hian hmarchhak biala agriculture leh horticulture tihchangtlun dan
tur sawi ho niin, hmarchhak biala thilsiam danglam te leh thil awm te thehlar dan tur
bakah, agri — horti lama hmarchhak bialin an neih bik ang te zawrh chhuah leh
siamchhuah zel dan tur te en ho a ni.

Loneituten an thlai thar te zawrhchhuahna tur tha zawk an neih theih nan leh
innghahna tlak eizawnna an neih theih dan tur te sawi ho a ni a. Plan mumal tak siam
a tul thu leh a tul ang zela an thlai thar te pawh a hmang tu tur leh a mamawh tu tur
te hnena zawrh chhawn zel dan tur te enpui a tul thu an sawi a ni.

